

L Ö G F R Æ Ð I Á L I T  U M  V E R Ð T R Y G G I N G U

Hér á eftir verða rakin rakin aðdragandi lagsetningar 13. gr. laga nr. 38/2001 sem fjallar um verðtryggingu greiðslna og þau lagasjónarmið sem hún byggir á.

1. málsgrein 1. greinar laga nr. 71/1966, lög um verðtryggingu fjárskuldbindinga, er efnislega tekin aftur upp í frumvarp að lögum nr. 13/1979.  Upphaf 1. gr. laga nr. 71/1966, er eftirfarandi:

“Eigi er heimilt frekar en leyft er í lögum þessum að stofna til fjárskuldbindinga í íslenskum krónum eða öðrum verðmæli með ákvæðum þess efnis, að greiðslur, þar með taldir vextir, skuli breytast i hlutfalli við breytingar á vísitölum, vöruverði, gengi erlends gjaldeyris, verðmæti gulls, silfurs eða annars verðmælis.”
Í athugasemdum með frumvarpi að lögum nr. 71/1966, er gert ráð fyrir því að verðbætur komi á greiðsluna, þannig að endurgreiðsla verði verðbætt (ekki höfuðstóll).  Það er beinlínis gert að hugtakaskilgreiningu verðtryggingar að greiðslan sé verðbætt. Um þetta segir svo í skýringum á 1. gr.,:

“Með fjárskuldbindingu er átt við hvers konar greiðsluskyldu, hvort sem hún er ákveðin í peningum, þjónustu, fríðu eða annarri mynd.

Hugtakið verðtrygging er tekið í víðri merkingu og á við hvers konar tilvik, þar sem um er að ræða, að greiðsla eða fullnæging sé tengd breytingu á vísitölu, vöruverði, gengi gjaldeyris eða annarri viðmiðun.”

Í 34. grein laga nr. 13/1979, segir að: 

 “Stefna skal að því að verðtryggja sparifé landsmanna og almannasjóða. Í því skyni er heimilt, eins og nánar greinir í þessum kafla, að mynda sparifjárreikninga og stofna til lánsviðskipta í íslenskum krónum eða öðrum verðmæti með ákvæðum þess efnis, að greiðslur, þar með taldir vextir, skuli breytast í hlutfalli við verðvísitölu eða gengi erlends gjaldeyris, sbr. 39. gr.”

Meginreglan er því sú að það eru greiðslur sem skulu verðbættar ekki höfuðstóll.

Í 33. gr. laga nr. 13/1979,  til bráðabirgða, við 13. grein laga nr. 10/1961, um Seðlabanka Íslands. Ákvæðið er svo hljóðandi:

“Vaxtaákvarðanir á árunum 1979 og 1980 skulu við það miðaðar, að fyrir árslok 1980 verði í áföngum komið á verðtryggingu sparifjár og inn- og útlána, sbr. VII. kafla þessara laga um verðtryggingu sparifjár og lánsfjár. Meginreglan verði sú, að höfuðstóll skuldar breytist með verðlagsþróun en jafnframt verði nafnvextir lækkaðir.  Afborganir og vextir reiknist af verðbættum höfuðstól. Verðtrygging verði reiknuð í hlutfalli við verðbreytingar. Samhliða verðtryggingu verði lánstími almennt lengdur og skal setja um þetta efni almennar reglur, þar á meðal um heimildir til skuldabréfaskipta af þessu tilefni.”
Hér er því í bráðabirgðaákvæði að finna undantekningarákvæði þess að verðbæta megi höfuðstól.

Lög nr. 10/1961 um Seðlabanka Íslands voru felld úr gildi á árinu 1986, þegar ný lög nr. 36/1986, voru sett um Seðlabankann. 

Annað sérákvæði var sett í lög um vexti og verðtryggingu.

Í 2. mgr.  40. gr. laga nr. 13/1979, segir svo í 2. málsgrein.

“Heimilt er að ákveða verðtryggingu í því formi, að sérstakur verðbótaþáttur vaxta, sem sé tengdur verðlagsbreytingum með formlegum hætti, leggist við höfuðstól láns eða sé hluti forvaxta.”

Hér er að finna aðra heimild til þess að reikna verðbætur ofan á vexti og leggja það ofan á höfuðstólinn. Athuga ber að þetta er einungis heimild til þess að láta verðbótaþátt vaxta leggjast við höfuðstólinn en ekki að verðbæta megi höfuðstólinn og leggja verðbæturnar við hann.

Heimilað var sérstaklega með bráðabirgðaákvæðinu og ákvæði 40. gr. Ólafslaganna að leggja verðbætur ofan á höfustól til þess að mæta verðbólgu sem var á þeim tíma 40-50% og því nauðsynlegt að bregðast við því með sérstökum lagaheimildum meðan  það ástand varaði. Önnur niðurstaða hefði falið í sér að greiðslubyrði lána hefði skyndilega orðið afar há vegna verðbólgunnar. 

Bráðabirgðaákvæðið var síðan fellt niður og meginreglan tekin upp í lög 38/2001 um vexti og verðtryggingu án þess að veitt væri sérstök heimild til höfuðstólsfærslu verðbóta. 

Í gildandi lögum um vexti og verðtryggingu nr. 38/2001 segir 13. gr. :

“Ákvæði þessa kafla gilda um skuldbindingar sem varða sparifé og lánsfé í íslenskum krónum þar sem skuldari lofar að greiða peninga og þar sem umsamið eða áskilið er að greiðslurnar skuli verðtryggðar. Með verðtryggingu er í þessum kafla átt við breytingu í hlutfalli við innlenda verðvísitölu. Um heimildir til verðtryggingar fer skv. 14. gr. nema lög kveði á um annað.

Ekki er sérstaklega fjallað um 1. mgr. 13. gr. í greinargerð með lögunum en eðlileg orðskýring á orðinu greiðsla og með vísan til aðdraganda lagasetningar er að hún nái til afborganna og vaxta en ekki höfuðstóls sbr. orðalag  34. gr. laga nr. 13/1979, „greiðslur þar með taldir vextir”. Það styður einnig þessa skýringu að sérstök heimild var áskilin til þess að reikna verðbætur á vexti, sbr. 2. mgr. 40. gr. laga nr. 13/1979 og leggja við höfuðstól og sama gildir um sérstöku heimild til þess að leggja verðbætur við höfuðstól sem veitt var með bráðabirgðaákvæði sem fellt var niður, sbr. 13. gr. laga nr. 13/1979. 

Gegn þessari skýringu er sú skýring að höfuðstól sé greiðsla á sama hátt og afborgun (heildargreiðsla) á meðan afborgun er  skilgreind sem hlutagreiðsla. Gegn þeirri skýringu mælir að  talað er um greiðslurnar í fleirtölu (13. gr.) og því nærtækt að vísað sé til afborganna og vaxtagreiðslna.  

Þegar rætt er um höfuðstól láns er fremur notað orðið eftirstöðvar láns fremur en greiðsla. Þegar greitt er upp lán þá er talað um uppgreiðslu láns en ekki uppgreiðslu greiðslu. Almenn orðanotkun mælir því gegn þeirri skýringu að höfuðstóll sé talinn greiðsla í lagatextanum þó að lagaheitið kæmi til greina í einstökum tilvikum í öðrum réttarsamböndum. 

Yrði niðurstaðan sú að telja að höfuðstóll sé greiðsla í lagatextanum  nægir það ekki þar sem ekki er rætt um aðferðina í lögunum við að reikna út verðbæturnar og leggja ofan á höfuðstólinn eins og gert var með tveimur ákvæðum í Ólafslaganna. Telja verður að aðferðin útheimti jákvæða lagaheimild í ljósi þess að aðferðin felur í sér að lagðar eru verðbætur ofan á höfuðstól og sú aðferð felur í sér viðbótar lánveitingu í hvert sinn sem verðbætur eru reiknaðar. Slíka jákvæða lagaheimild er að finna í reglum Seðlabankans en þar er aðferðinni lýst, sbr. 4. gr. reglna nr. 492/2001. 

Samskonar aðferðarlýsing þyrfti að vera til staðar í lögum um vexti og verðtryggingu. Það er ekki sjálfgefið þó að höfuðstóll teljist greiðsla (heildargreiðsla) að reiknaðar verðbætur leggist við höfuðstól. Almenna reglan er að afborganir og vextir ásamt verðbótum séu staðgreiddar. 

Meginreglan skv. Ólafslögunum,  lög 13/1979, var eftir sem áður að reikna skyldi verðbætur ofan á greiðslur, sbr. 34. gr. laga nr. 13/1979.  Sjálfstæðar lagaheimildir við hlið meginreglunnar hefðu verið óþarfar ef greiðsla hefði verið talin ná til höfuðstóls og ekki hefði þurft að lýsa því hvernig bæta átti verðbótum við höfuðstól.

Núgildandi lög byggja á sama lagagrundvelli og  er það því niðurstaðan með vísan til framanritaðs að ekki sé  lagastoð fyrir því að reikna verðbætur ofan á höfuðstól fjárskuldbindinga, sbr. reglur Seðlabanka Íslands nr.  492/2001:

"III. Verðtryggð útlán.
4. gr.
Verðtrygging láns með ákvæði um að höfuðstóll þess miðist við vísitölu neysluverðs er því aðeins heimil að lánið sé til fimm ára hið minnsta.
Höfuðstóll láns breytist í hlutfalli við breytingar á vísitölu neysluverðs frá grunnvísitölu til fyrsta gjalddaga og síðan í hlutfalli við breytingar á vísitölunni milli gjalddaga. Skal höfuðstóll láns breytast á hverjum gjalddaga, áður en vextir og afborgun eru reiknuð út.”

Það er almennt á skjön við almenna lánastarfsemi að hvert lán sé sífellt að endurnýja sig með nýju láni. Það gerist þegar verðbætur eru lagðar ofan á höfuðstól á hverjum gjalddaga. Bæði verðbætist höfuðstóllinn og verðbótaþáttur hans (nýja lánið) svo og greiðast hærri vextir þar sem þeir reiknast af hærri höfuðstól (verðbótaþáttur vaxta). 

Við staðgreiðslu verðbótanna færast verðbætur ekki á höfuðstólinn þar sem það er greiðslan sem er verðbætt og hún er greidd. Eftir stendur höfuðstóll að frádreginni afborgun sem felur í sér jafngreiðslu á höfuðstólnum auk greiðslu verðbóta á hverja afborgun og vexti og verðbætur á vexti. Það er sú leið sem hér er haldið fram að löggjafinn gerir ráð fyrir að farin sé með greiðslu verðbóta á greiðslu láns bæði á  afborganir og vexti. Höfuðstólsfærsla verðbóta hefur að mati undirritaðs enga lagastoð í núgildandi lögum um vexti og verðtryggingu nr. 38/2001.

Hagræn áhrif þess að staðgreiddar verði verðbætur.

Séu verðbætur staðgreiddar þá mun það leiða til tvenns: Stýrivextir Seðlabankans munu bíta mun fyrr en ella þar sem áhrif verðbólguskots kemur strax fram í lánunum. Þá ættu þörf fyrir stýrivexti að minnka þar sem þetta leiðir til minni neyslu þar sem ráðstöfunartekjur minnka vegna hærri vaxtagreiðslna.

Endurkröfur
Möguleg endurkrafa gæti falist í að greiddar verðbætur verði endurgreiddar að frádregnum þeim verðbótum sem greiða skal með  afborgunum (staðgreiðsla verðbóta).

Þá ætti að skapast endurkröfuréttur á þeim vöxtum sem reiddir hafa verið fram vegna láns á verðbótum þar sem lagaheimild skortir fyrir láninu og þar með greiðslu vaxtanna.

